
Shri Shivanamavali

શ્રીશિવનામાવલી

(પઞ્ચચામરમ્)
અનાદિમાદિનાયકં ઇભેન્દ્રચર્મવાસસમ્ ।
તમીશ્વરં સદાશિવં નમામ્યહં મહેશ્વરમ્॥ ૧॥
ઉમેશમૂર્ધ્વરેતસં ઋષીશ્વરાદિવન્દિતમ્ ।
તમેકદન્તવત્સલં નમામ્યહં મહેશ્વરમ્॥ ૨॥
તમૈહિકપ્રદં શિવં તમૌષધીશભૂષણમ્ ।
તમન્તકચ્છિદં હરં નમામ્યહં મહેશ્વરમ્॥ ૩॥
કપર્દિનં   ચ કામદં કિરાતરૂપધારિણમ્ ।
તથૈવ કીર્તિદં   શિવં નમામ્યહં મહેશ્વરમ્॥ ૪॥
કુમારતાતમીશ્વરં હિમાદ્રિકૂટવાસિનમ્ ।
સદૈવ કૃત્તિવાસસં  નમામ્યહં મહેશ્વરમ્॥ ૫॥
ખરત્નલોચનં શિવં ખકુન્તલં ચ શઙ્કરમ્ ।
તથા ચ ખેચરીપતિં  નમામ્યહં મહેશ્વરમ્॥ ૬॥
ગજેન્દ્રચર્મવાસસં ચ ગાઙ્ગવારિભૂષણમ્  ।
ગિરામધીશ્વરં શિવં નમામ્યહં મહેશ્વરમ્॥ ૭॥
નમામિ ઘસ્રલોચનં તથૈવ ઘર્ઘરીપ્રિયમ્ ।
તથા ચ ઘોરરૂપિણં નમામ્યહં મહેશ્વરમ્॥ ૮॥
નમામ્યનઙ્ગનાશકં  વિહઙ્ગભક્ષ્યભૂષણમ્  ।
સદૈવ સઙ્કટાન્તકં નમામ્યહં મહેશ્વરમ્॥ ૯॥
ચકોરબન્ધુશેખરં સુચારુચન્દ્રભૂષણમ્ ।
ચિતાવિભૂતિભૂષિતં નમામ્યહં મહેશ્વરમ્॥ ૧૦॥
નમામિ છત્રકપ્રિયં ચ છાગવાહનસ્તુતમ્ ।

ત્રિમૂર્તિમીશ્વરં   શિવં નમામ્યહં મહેશ્વરમ્॥ ૧૧॥
જટાધરં ચ જાહ્નવીશમીશ્વરં જિતેન્દ્રિયમ્ ।
તથૈવ જીવરક્ષકં નમામ્યહં મહેશ્વરમ્॥ ૧૨॥
ઝષધ્વજાન્તકં શિવં તથા ચ ઝર્ઝરપ્રિયમ્ ।
ત્રિયમ્બકં ત્રિલોચનં નમામ્યહં મહેશ્વરમ્॥ ૧૩॥
અનેકપાપસઞ્ચયાન્તકં સદાશિવં હરમ્ ।
ધનઞ્જયાસ્ત્રદાયકં નમામ્યહં મહેશ્વરમ્॥ ૧૪॥
નટં ચ નાટયદૈવતં જટાધરં નટેશ્વરમ્ ।
જટાટવીગલજ્જલં નમામ્યહં મહેશ્વરમ્॥ ૧૫॥
શઠાન્તકં ચ નીલકણ્ઠમીશ્વરં સ્મરાન્તકમ્ ।
ગજાજિનાવગુણ્ઠિતં નમામ્યહં મહેશ્વરમ્॥ ૧૬॥
પ્રચણ્ડતાણ્ડવપ્રિયં મૃડં મૃકણ્ડુસંસ્તુતમ્ ।
ષડાસ્યતાતમીશ્વરં નમામ્યહં મહેશ્વરમ્॥ ૧૭॥
નમામિ ઢુણ્ઢિરાજતાતમીશ્વરં  સદાશિવમ્ ।
ભવાન્તકં ચ ભૈરવં નમામ્યહં મહેશ્વરમ્॥ ૧૮॥
નમામિ રાવણસ્તુતં ફણાધરેન્દ્રભૂષણમ્ ।
તથૈવ જિષ્ણુપૂજિતં નમામ્યહં મહેશ્વરમ્॥ ૧૯॥
તપસ્વિગમ્યમીશ્વરં ચ તાણ્ડવપ્રિયં શિવમ્ ।
તુરીયધામદાયકં નમામ્યહં મહેશ્વરમ્॥ ૨૦॥
સદૈવ સત્પથપ્રિયં વ્યથાહરં કથાપ્રિયમ્ ।
કૃશાનુરેતસં શિવં નમામ્યહં મહેશ્વરમ્॥ ૨૧॥
દયાર્ણવં ચ દાનવેન્દ્રપૂજિતં દિગમ્બરમ્ ।
સદૈવ દીનબાન્ધવં નમામ્યહં મહેશ્વરમ્॥ ૨૨॥
ધરાધરેન્દ્રનન્દિનીપતિં  ચ ધૂર્જટિં  તથા ।
ભવાન્તકં મખાન્તકં નમામ્યહં મહેશ્વરમ્॥ ૨૩॥
નગેશનન્દિનીપતિં  ચ નાગરાજભૂષણમ્ ।
સુનીલકણ્ઠમીશ્વરં નમામ્યહં મહેશ્વરમ્॥ ૨૪॥

પરેશમીશ્વરં શિવં ચ પાર્વતીપતિં  તથા ।
પિનાકપાણિમીશ્વરં નમામ્યહં મહેશ્વરમ્॥ ૨૫॥
સુપીતસર્પભૂષિતં પુરત્રયાદિનાશકમ્ ।
સુરેન્દ્રપૂજિતં શિવં નમામ્યહં મહેશ્વરમ્॥ ૨૬॥
ફણીન્દ્રભૂષણં હરં નટેશ્વરં ચ શઙ્કરમ્ ।
સદાશિવં ત્રિલોચનં નમામ્યહં મહેશ્વરમ્॥ ૨૭॥
સદૈવ બિલ્વપૂજિતં બુધાર્ચિતં   પુરચ્છિદમ્ ।
તથૈવ બન્ધમોચકં નમામ્યહં મહેશ્વરમ્॥ ૨૮॥
ભવં ચ ભાસુરં તથા સદૈવ ભીમશઙ્કરમ્ ।
ભુજઙ્ગભૂષણં  શિવં નમામ્યહં મહેશ્વરમ્॥ ૨૯॥
મહેશ્વરં ચ માનદં ચ મિત્રચન્દ્રલોચનમ્ ।
તથૈવ મુક્તિદં મૃડં નમામ્યહં મહેશ્વરમ્॥ ૩૦॥
નમામિ યજ્ઞનાશકં ચ યામિનીશભૂષણમ્ ।
યુગાન્તવહ્નિલોચનં નમામ્યહં મહેશ્વરમ્॥ ૩૧॥
રતિપ્રિયાન્તકં શિવં ચ રામશત્રુપૂજિતમ્ ।
સદૈવ રુદ્રમીશ્વરં નમામ્યહં મહેશ્વરમ્॥ ૩૨॥
લલાટપટ્ટપાવકં તથૈવ લાસકં શિવમ્ ।
સદૈવ શમ્ભુમીશ્વરં નમામ્યહં મહેશ્વરમ્॥ ૩૩॥
વસન્તમિત્રદાહકં વિભૂતિદેહભૂષણમ્ ।
વૃષધ્વજં ચ શઙ્કરં નમામ્યહં મહેશ્વરમ્॥ ૩૪॥
શશાઙ્કમૌલિમીશ્વરં ચ શામ્ભવીપ્રિયં શિવમ્ ।
તથૈવ શૂલધારિણં નમામ્યહં મહેશ્વરમ્॥ ૩૫॥
ષડાસ્યતાતમીશ્વરં ચ ષાડવપ્રિયં હરમ્ ।
કપાલિનં સ્મરાન્તકં નમામ્યહં મહેશ્વરમ્॥ ૩૬॥
સદાશિવં ચ સિદ્ધિદં સુરાસુરેન્દ્રપૂજિતમ્ ।
સદૈવ સોમનાયકં નમામ્યહં મહેશ્વરમ્॥ ૩૭॥
હરં હિમાદ્રિજાપતિં  તથા ચ હીરકપ્રભુમ્ ।
હુતાશનેક્ષણં હરં નમામ્યહં મહેશ્વરમ્॥ ૩૮॥

shivanAmAvalI.pdf 3



શ્રીશિવનામાવલી

શતાધિકાં શિવાભિધાનમાલિકાં પઠેન્નરઃ ।
સુખં લભેત જીવિતે સ શઙ્કરપ્રસાદતઃ॥ ૩૯॥
અકારાદિ-હકારાન્તં માતૃકાવર્ણસંયુતમ્ ।
શિવસ્તોત્રમિદં પુણ્યં યઃ પઠેત્ સ ભવેત્ સુખી॥ ૪૦॥
શિવનામાવલી દિવ્યાં મહાદેવેન ગુમ્ફિતામ્ ।
યઃ કણ્ઠે ધારયેદ્ રમ્યાં શિવસ્તસ્ય પ્રસીદતુ॥ ૪૧॥
ઇતિ શ્રી આપટીકરવિરચિતા શ્રીશિવનામાવલી સમાપ્તા ।

